
Um sjónleikir og sjónleikarar á Strondum og eina forkunnuga vitjan í Heygsstøð í 1959 

Elstu frásøgn um sjónleik í Føroyum hava vit frá 

J.C.Svabo.  

    Hann skrivar í ritgerð síni, „Indberetninger fra 

er Reise i Færøe 1781 og 1782",  at  tveir 

sjónleikir hjá Ludvig Holberg høvdu verið 

framførdir í Havn stutta tíð frammanundan.  
    Svabo letur væl at:  

    ,,Aktion, Musik, Decorationer og andre 
Anstalter, skulle efter det Steds bedste Skønnere 
have langt overgået Formodning”. 
    Skrivligt finst einki um sjónleik í Havn aftur 

fyrr enn í 1846, tá Pak hjá Th. Overskov verður 

spældur, men í somu viku, sum Føroyar fáa 

fríhandil nýggjársdag í 1856, spæla tey komediu í 

Fútastovu og nú veksur áhugin alsamt fyri hesi 

list í Havn. 

    C. Holm Isaksen skrivar í fimta bindi av 

Varðanum, at ,,nú er neyvan nakað ár í langa tíð 

við ongum sjónleiki í Havnarbý”. 

    Um nýggjársleitið í 1889 verður 

,,Føringafelagið” stovnað og nú verða leikir eisini 

skrivaðir á føroyskum - millum so mangar aðrar 

Veðurføst hjá Sannu Helenu Patursson og 

Gunnar Havreki hjá R.C. Effersøe.  

    -Nú skifta føroyskir og danskir sjónleikir um 

hvønnannan, skrivar Isaksen. 

    Ansurin fyri sjónleiki vaknar nú eisini úti á 

bygd.   

    -Longu í 1892 var Jeppe på Bjerget spældur 

heima á Sandi og á Tvøroyri hevði hesin 

stuttleiki verið kendur í fleiri ár, skrivar Kristin í 

Geil í somu grein og heldur fram: 

    -Nú fara alt fleir og fleir at taka eftir: í 

Klaksvík,  suðuri  í  Vági,  á  Eiði,  í  Sørvági og  í  

 

 
Johan Poulsen, lærari, var ein av teimum fyrstu, sum spældi 
sjónleik á Strondum 

Sandavági, ja enntá í eini so lítlari bygd sum 

Nólsoy verða spældir sjónleikir. 

 

    Eisini strandingar spæla sjónleik. 

    -Tað fyrsta, sum eg veit um sjónleik á 

Strondum, er, tá fólk í bygdini spældu ein leik 

fyri at samla pening inn til eina nýggja 

vatnleiðing, sigur Arnold Abrahamsen, sum er 

føddur 17. juni í 1929. 

    Arnold fór av bygdini longu í 1948. Hann 

giftist við Mathildu, f. Johannesen og tey bæði 

búsettust í heimbygdini hjá henni, í Fuglafirði, 

har Arnold starvaðist sum lærari frá 1953 til 

1981. 

    -Minnist meg rætt, var tað sjónleikurin Vár, 
sum Símun av Skarði hevði skrivað, sum 

bygdarfólkið spældi. 

    Fyrstilærarin á Strondum, Jóhan Poulsen, 

hevur ein høvuðsleiklut í hesum leikinum, men 

hvørjir hinir leikararnir vóru, veit Arnold ikki. 

    -Eg haldi, at hetta man hava verið í 1921, sigur 

hann. 

http://navit.smugmug.com/Other/gamlar-myndir/13972194_xxMPJ8

    Arnold Abrahamsen er tíggju ára gamal, tá 

næsti sjónleikurin verður spældur uppi í 

dansistovuni á Strondum.  

    Hetta er á vetri í 1939. 

    Hesa ferð vilja strandingar stuðla 

Finnlandshjálpini, sum hevur til endamáls at 

hjálpa teimum neyðstøddu finnunum í stríðnum 

móti kommunistunum eystanfyri, sum hava 

hertikið land teirra. 

    Leikurin eitur Jákup á Møn. 
    Millum leikararnar eru Jákup Klein á 

Fløtunum,   Sigga   Johannesen  á  Grund,  Bette  

 

 
Sigga Johannesen á Grund spældi sjónleik í 1939 

Andreasen á Høvdanum, Carl Andreasen og 

Poul Johs. Thomsen, Hannus. 
    -Eg ørminnist um, at Bjarni Poulsen í Eyrgøtu 

spældi Jákup á Møn, men tað er møguliga ikki 

rætt, sigur Arnold Abrahamsen. 

    Ein kvinna, sum spælir við í hesum leikinum, 

vísir eyðsýndar gávur til sjónleik - bæði at skriva 

tekstir og at standa á palli. 

    Hon eitur Jana Poulsen og býr á Forunum við 

Sjógv. 

     

    Jana á Forunum er føddur sjónleikari.  

    Hon er ættað úr Kollafirði og giftist við 

Jógvani Poulsen á Forunum við Sjógv í 1939. 

Tey fingu 8 børn saman. 

    Onkur eldri leikari sigur, at tá tú spældi saman 

við Janu, máttu tú nýta bæði ,,næb og klør”, tí 

hon improviseraði alla tíðina og helt seg ikki so 

neyvt til leikritið.  

    Tá tey vandu ein leik, stóð Jana ofta still og 

bara las upp tað, sum hon skuldi siga í leikinum, 

men tá teppið varð drigið frá og framførslan 

framman fyri áskoðarum byrjaði, fór hon at 

spæla við lív og sál. Hon spældi tá við øllum 

sínum íbornu evnum innan hesa leiklist soleiðis, 

at hinir spælararnir vóru í dýrastu neyð. Teir 

mundu skrædnað í látri. 

    Jana dugir so ótrúliga væl at herma, at imitera.     

    Ein ommusonur hennara, Eyðstein Heinesen, 

sigur, at hon dugdi at herma eftir øllum, sum 

búðu inni við Sjógv og runt um í bygdini. Gávur 

hennara sum imitator komu rættiliga til sjóndar í 

køkinum á Forunum. 

    Jana Poulsen á Forunum við Sjógv dugir eisini 

so sera væl at skriva.    

    -Hon plagdi at skriva stílarnar fyri meg, tá eg 

gekk í skúla Eg hevði altíð teir bestu stílarnar í 

flokkinum, sigur Eyðstein Heinesen. 

 

    Jana Poulsen er sjálvandi eisini við, tá tann 

næsti sjónleikurin verður spældur á Strondum.  

    Tað er leikurin Tá øll vilja giftast, sum verður 

settur á pall undir krígnum. 

    Arnold Abrahamsen leitar sær eisini hesaferð 

niðan í dansistovuna at hyggja. 

    -Teir leikarar, sum eg minnist, vóru m.a. 

Jákup Kass, Petur Joensen, Alma Thomsen og 

Jana Poulsen, sigur hann. 

    Hesin leikur fær eitt romantiskt eftirspæl.  

    Tað verður sagt av monnum, at tað var, tá tey 

spældu henda leikin, at tað rann saman millum 

Almu og Petur.   

 

 
Jana Poulsen á Forunum (1914-1987) 

http://navit.smugmug.com/Other/Strandingar/13280346_Dkwj76

    Nú verður ongin sjónleikur spældur aftur á 

Strondum fyrr enn tíðliga um várið í 1965.  

    Tveir av oddamonnunum í St.ÌF, Richard 

Johansen og Símun E. Rasmussen, hava stórar 

ætlanir um at fáa eitt nýtt ítróttahús bygt á 

Strondum í staðin fyri tað, sum stendur við 

hondsbóltsvøllin. 

 

 
Símun E. Rasmussen (til vinstru) og Richard Johansen 

    Nevndin í St.ÌF ger av at spæla ein sjónleik fyri  

at fáa pening til vega til hetta húsið. 

    Spældur verður leikurin Mongum brestur 
ætlan, sum Nyholm Debess hevur umsett úr 

norskum. 
    Tað stendur ikki á at finna strandingar, sum 

vilja og sum duga at spæla sjónleik. 

    Í leikinum eru Jógvan Rasmussen, Egga, og 

Jana Poulsen á Forunum við Sjógv eitt par og 

Tonny Thomsen og Oda Frederiksberg eitt 

annað.  

    Karl  Robert  Johansen  og Símun  E. Rasmus- 

 

 
Jógvan Rasmussen, Egga, spældi ein høvuðsleiklut í 1965 

sen eru køstaskoðarar, meðan Richard Johansen 

hevur eina munandi hægri tign. Hann er 

skómakari. 

 

    Tey fara undir at venja henda leikin uppi í 

dansistovuni, men leikararnir síggja skjótt, at 

hølið er alt ov lítið. 

    Teir kanna so, um møguleiki er fyri at spæla 

onkra aðra staðni í bygdini. 

    Gólvið, veggir og loft eru gjørd liðug í 

húsunum hjá Anders og Ragnhild Andersen, 

men húsini eru ikki avskildraði. Har er tí sera 

rúmligt inni, húsið er sum ein stórur salur. 

    Hjúnini Anders og Ragnhild vísa leikarunum 

stóra vælvild. 

     -Tit kunnu sleppa at spæla í húsum okkara, 

siga tey. 

 

    Alt er klárt og allir leikarar eru tilreiðar. Alt 

bygdarfólki veit av, at í kvøld skal ein sjónleikur 

spælast á Strondum í húsunum hjá Anders og 

Ragnhild Andersen.  

    Jógvan Rasmussen, Egga, hevur ein 

høvuðsleiklut, men so hendir nakað, sum ger, at 

hann helst verður noyddur geva avboð og at 

sjónleikurin má avlýsast. 

    Tað frættist um eina ferðsluvanlukku yviri í 

Skriðunum nær Lambavík.  

    Ein skúlabussur við millum 20 og 25 

skúlanæmingum av Strondum er farin útav. 

    Dóttir Egga, Olina, er millum hesar 

næmingar. 

 

    Bartal Gregersen í Gerðaleiti hevur fasta 

skúlakoyring. Hann koyrir teir næmingar í Sjóvar 

sókn yvir á Glyvrar, sum ganga í realskúla har. 

    Hvønn morgun fer hann avstað við hesum 

næmingum og hann kemur aftur við teimum, tá 

skúladagurin er liðugur. 

    Henda vármorgunin í 1965 eru tey á veg yvir á 

Glyvrar sum vanligt, men tá bussurin er komin 

framvið tí hægsta á Skriðunum og koyrir oman 

móti Lambavík, verður galið. 

    Heilt galið. 

    Hóast bussurin er næstan nýggjur, blokerast 

stýrigreiurnar. 

    Bussurin snarar alt meira og meira oman av 

vegnum, út móti bakkanum, út á eggina. 

    

http://navit.smugmug.com/Gamlar-myndir/Myndasavn-2/12536593_rTJQzm
http://navit.smugmug.com/Gamlar-myndir/Myndasavn-2/12536593_rTJQzm

Símun Højgaard, sum flutti skálanæmingar yvir á Glyvrar við 
hesum bussinum, koyrdi beint aftanfyri bussin, ið fór útav 

    Bartal Gregersen hevur ongan møguleika at 

venda bussinum inn á vegin aftur, tí rattið situr 

fast. 

    Skúlabussurin hjá Símuni Højgaard við 

skálabørnunum koyrir beint aftanfyri. 

    Tey síggja tað, sum hendir við bussinum hjá 

Bartali. 

    Bussurin fer útav vegnum og rullar eina ferð 

runt oman eftir bakkanum. 

    Skríggini hoyrast langa vegin og eyguni stara 

víðopin á hesum ræðsluslignu næmingunum, tá 

bussurin steðgar aftur.  

     

    Eigil Rasmussen er ein av hesum næmingum. 

    -Sunneva Andreasen úti á Flatutrøð breyt 

óstbeinið, men annars fekk ongin nakran 

álvarsligan skaða, bert smávegis løstir. Fýra 

næmingar endaðu tó á Sjúkrahúsinum, sigur 

hann. 

    Tað verður ongin skúlagongd hjá hesum 

strandanæmingum í Glyvra skúla henda dagin. 

Ein bátur siglir hesar skelkaðu næmingarnar yvir 

um fjørðin aftur.  

    Henda ferðsluvanlukkan spælir eftir 

umstøðunum ótrúliga væl av, og um kvøldið 

verður sjónleikurin Tá øll vildu giftast spældur í 

fullsettum sali sum ætlað. 

 

    Hesin sjónleikurin, sum verður spældur ,,hjá 

Anders”, er ein skemtileikur. Fólk eru ikki so 

forvand við sjónleik á Strondum í 1965, so tað 

skal ikki so nógv til, so sita øll í skellilátri. 

    Marran hjá sjónleikarum, sum spæla ein 

skemtileik, er, um áskoðararnir ikki flenna. 

    Tað má ikki henda og leikararnir ,,hjá 

Anders” vita eisini, hvussu hetta skal fyribyrgjast. 

    Teir bjóða eini konu ovarlaga í bygdini við til 

hvørja einastu sýning. 

    Hon flennir so ótrúliga hart og hjartaliga til 

hvørja einastu sýning. Hetta smittar allan salin og 

ger, at spælararnir kenna seg tryggari og ikki 

nýtast at kýta seg yvir evni. 

 

    Tá tann nýggi skúlin verður vígdur í 1969, 

verða umstøðurnar til framførslur í bygdini 

munandi betri. 

    Teir fyrstu, sum standa á palli í hesi nýggju 

fimleikarhøllini, eru næmingarnir sjálvir. 

    Tá teppið á jólum hetta árið, í 1969, á fyrsta 

sinni verður drigið frá uppi á tí stóra nýgjørda 

pallinum, standa tveir 11 ára gamlir dreingir har í 

bláum uniformsjakka við gulltrevsum á hvørjari 

øksl og líta út í tann myrka salin, sum er 

fullsettur við foreldrum at næmingum í 

skúlanum. Teir eru hovmenn í kongsins garði. 

    Tað er 6. flokkur, sum spælir ein sjónleik, 

sum ein av teimum nýggju lærarunum í Stranda 

skúla, Signar Hansen, seinni Signar á Brúnni, 

hevur leikstjórnað. 

    7. flokkur framførir eisini ein leik og báðir 

hesir leikir verða síðani vístir fyri almenning-

inum. 

 

 
Næmingar í 6. flokki í 1969 bukka fyri áskoðarunum eftir 
fyrsta leik, sum spældur er í Stranda skúla. Frá vinstru: 
Andrias Gregersen, Óli Jacobsen og Símun Andras Andreasen 

    St.ÌF skipar fyri ymsum framførslum í 

fimleikahøllini, men ein veruligur sjónleikur 

verður ikki spældur har fyrr enn í 1977. 

    Tað eru aftur Richard Johansen og Símun E. 

Rasmussen, sum vegna St.ÌF skipa fyri. 

    Richard skrivar til Valdemar Poulsen og spyr, 

um strandingar kunnu fáa loyvið at spæla ein leik 

hjá honum, sum eitur Og tó skínur sólin. 
    Valdemar Pousen játtar beinanvegin og er 

glaður við. 

    Heldur ikki hesa ferð stendur á at fáa leikarar. 

    Tey, sum spæla eru: Ólavur Christiansen, 

Jeffrei og Kára Rasmussen, Alica Johansen, 

Eydna Thomsen, Ingálvur Hansen, Sólvá 

Gærdum, Símun E. Rasmussen og Tummas í 

Garði. 

    Eyðhild Højgaard, seinni Johansen, er teskari, 

sufflør. 

     

    Kára Rasmussen minnist bara ilt aftur á henda 

leikin, tí maður hennara, Jeffrei, hevði júst lagt av 

at roykja, tá tey fóru undir at venja hendan leikin. 

    -Í leikinum er Jeffrei ein hábærsligur maður í 

síðum frakka og undir hatti, sigur hon.  

    Hendan síða frakkan lántu tey frá Edm. í 

Garði. 

    -Teir flestu leikararnir hildu, at tað var 

sjálvsagt, at ein slíkur gentlemaður roykti cigar, 

sigur hon ... og ,,ferdugt var”. 

 

    Seinast í 1970-árunum hava fólk í Sjóvar sókn 

fingið eitt stórt bygdahús upp at standa. 

    Umstøðurnar til fjøltáttað virksemi innan 

mentan í bygdunum í Sjóvar kommunu eru nú 

sera góðar. Tað kveikir lív í eldsálir og 

áhugabólkar.  

    Farið verður nú miðvíst undir skipað, 

fjølbroytt átøk til gamans og álvara, til lyst og leik.  

    Hugurin at seta leikir upp og at spæla sjónleik 

kyknar nú av álvara. 

    Í 1980 verður Stranda Sjónleikarafelag 

stovnað. Felagið skipar fyri kabarettum á 

bygdastevnunum á Strondum og setir fleiri leikir 

upp í Bygdahúsinum. 

     

    Bardagabørn er størsti leikur, sum hevur verið 

spældur á Strondum. 

    Hann verður spældur í 1990. 

    Í leikskránni til Bardagabørn siga leikararnir, 

at leikurin er settur upp við 30 leikmyndum, 

sprotnar úr sonnum frásagnum, sum skulu lýsa 

krígsárini á palli. 

    Petur Jákupsson er við frá byrjan. 

     

 
Úr leikinum Bardagabørn 

    Hesin 58 ára gamli varaskúlastjórin, sum er 

ættaður av Skælingi, hevur ein brennandi áhuga 

fyri sjónleiki og hann hevur eisini havt drama við 

næmingum í Stranda skúla í mong ár. 

    Tá tosað verður um leikin Bardagabørn, 
ressast hann í sæti. Tað er eyðsæð, at júst hesin 

leikurin eigur stóra rúmd í hjarta hansara. 

    -Hugskotið til henda leikin fingu eg og Símun 

E. Rasmussen, tá vit høvdu sæð Havnarmyndir, 
sum sjónleikarar í Havn framførdu, sigur Petur. 

    Hann og Símun seta sær fyri at gera nakrar 

Strandamyndir eftir sama leisti, men teir síggja 

skjótt, at tilfarið gerst alt ov rúgvismikið.  

    Teir avmarka seg tí til krígsárini og savna 

saman tilfar um hesa serstøku tíð í  bygdini, sum 

teir halda, at tey ungu vita alt ov lítið um. 

    -Vit vildu lýsa tað álvarsliga við krígnum – lýsa  

 

 
Úr leikinum Bardagabørn 

Símun E. Rasmussen, fyrsti formaður felagsins 

Stranda Sjónleikarafelag 
    Stovnandi aðalfundur fyri Stranda Sjónleikarafelag 
varð hildin upp í Bygdahúsinum 3. oktober í 1980. 
    18 fólk vóru á fundi. 
     Við atkvøðugreiðslu varð fyrsta nevndin í felagnum 
vald. 
    Á fyrsta nevndarfundinum 8. okt. sama ár skipaði 
henda nevndin seg við Símuni E. Rasmussen sum 
formanni, Ólavi Christiansen sum næstformanni og 
Martin  Johansen sum kassameistara. Hinir 
nevndarlimirnir vóru Rakul Rasmussen og Hildur 
Lauritsen. 
    Endamál felagsins ,,er at framføra sjónleikir, at 
fremja ans fyri dramatiskum skaldskapi og royna at 
stuðla ymisk social endamál, sum kann vera sóknini at 
gagni”, sum tað millum annað stendur í maskin-
skrivaðu lógunum fyri felagið. 
    Samtykt varð at søkja um limaskap í Meginfelag 
áhugaleikara Føroya. 
    29. mai í 1983 ár verður Ólavur Christiansen valdur 
til nýggjan formann, tí Símun ynskti ikki afturval. 
Petur Jákupsson verður næstformaður og Martin  
Johansen heldur fram sum kassameistari. 
    15. februar í 1987 verður Petur Jákupsson formaður 
í felagnum, Flemming Berthelsen næstformaður og 
Eyðstein Heinesen kassameistari. 
    29. apríl í 1998 verður á aðalfundi Svend Højgaard 
valdur til formann og Karina Simonsen til næst-
formann. 
   13. mars í 2003 verður Ketty á Fríðriksmørk vald til 
formann og Annika Klein til næstformann. 
    Hesin fundurin er tann seinasti, sum førdur er í 
gerðabókina. 
 
    Stranda Sjónleikarafelag hevur sett fleiri leikir upp: 
    Elin Maria  í 1986 
    Mítt vár í heyst  í 1988 
    Bardagabørn  í 1990 
    Ronja Ránsmansdóttir  í 1994 
 
Kelda:  Úr gerðabókini hjá Stranda Sjónleikarafelag 

kríggið meira dapurt, enn gjørt var í Havna-
myndum, sigur Petur Jákupsson. 

    Teir senda alt tilfarið suður til Marionnu 

Debes Dahl og biðja hana um gera ein leik 

burtur úr tí. 

    -Tað fyrsta útkastið hjá Marionnu hildu vit ikki 

vera nóg gott, men aðru ferð var tað OK, sigur 

Petur. 

 

    Fyriskiparar og leikarar arbeiða í døgndrift við 

fyrireikingunum og venjingum til framførslurnar.  

    Tey fáa Biritu Mohr úr Havn at leikstjórna, 

Regin Paturson at smíða pallin og Niels Nielsen 

at taka sær av ljósuppsetingini. Handilsútgerð 

verður lánt úr handlinum á Sjóvarhøvda, ein 

gomul telefon kemur av Skælingi, ein 

hermannabúni verður lántur úr Mjørkadali, ein 

gassmaska kemur heilt úr Sørvági og nógvir leysir 

lutir verða lántir frá áhugaðum fólki víða hvar. 

    Leikararnir eru rættiliga spentir, tá leikurin 

skal spælast fyrstu ferð. Teir hava onga hóming 

av,  hvussu   fólk  fara  at  taka ímóti hesum leiki,  

 

 
Úr leikinum Bardagabørn 

sum sigur frá so nógvum døprum løtum undir 

krígnum. 

    -Vit stóðu í myrkrinum við pallin og lúrdu út á 

áskoðararnar. Tá vit sóu tárini renna teimum á 

kinn og sóu nógv av teimum gráta, fegnaðust vit, 

sigur Petur Jákupsson. 

    Leikurin Bardagabørn fær framúr góð um-

mælið í bløðunum.  

   Leikurin verður framførdur 21 ferðir á 

Strondum og tríggjar ferðir í Havn.  

    Inn koma yvir 100.000 krónur í søluni av 

atgongumerkjum.  

 

    Fleiri ferðir koma fólk aðra staðni frá at spæla 

sjónleik í Bygdahúsinum á Strondum.  

    Eisini sjónleikarar úr Kongaliga Sjónleikara-

húsinum í Keypmannahavn spæla leikir á 

Strondum, m.a. Fra Regnormens liv  eftir 

svenska høvundan Per Olov Engquists. 

    Knappliga eru kendir danskir sjónleikarar 

staddir á Strondum, m.a. Ghita Nørby, men 

hetta er ikki fyrstu ferð, at danskir sjónleikarar, 

sum strandingar hava sæð á filmi, vitja í bygdini. 

    Í 1959 stóðu bæði Poul Reichardt, Gunnar 

Lauring, Bodil Ibsen og onnur niðri á bryggjuni í 

Heygsstøð. 

    Tað var eisini tá, at William Heinesen vann 

trúboðaranum, sum var ættaður av Strondum, 

Adrian Johansen, eina neis. 

    

    Í 1940-árunum er William Heinesen vorðin 

kendur sum  rithøvundur, men ikki øllum dáma 

bøkur, yrkingar og stuttsøgur hansara. 

    Hesi halda, at hann í verkum sínum gongur 

kristindóminum ov nær, at hann ger gjøldur 

burtur úr kristnum hampafólki og onkur heldur 

enntá, at hann beinleiðis er ímóti 

kristindóminum. 

    Ein, sum hartar  William, er trúboðarin 

Adrian Johansen á Trøðni á Strondum. 

 

    Í 1946 skipar Heimamissiónin fyri møtum í 

Tórshavn. Har kemur hópin av fólki úr øllum 

Føroyum saman og nógvar talur verða hildnar. 

    Í Havnar kirkju talar Adrian Johansen. 

    Her á kórsgáttini tosar hann eisini um bøkur-

nar hjá Williami Heinesen. 

    

 
Adrian Johansen (til vinstru) saman við beiggjanum Bartali 

    Dómur hansara yvir hesar bøkur er harður og 

náðileysur: 

    ,,Bøkurnar eru lortur og kloakkvatn!” sigur 

hann i talu síni. 

    Hesi orð vekja miklan ans. 

 

    Stutt eftir stendur ein lýsing í Dimmalætting av 

bókunum hjá Williami Heinesen. Har standa 

eisini nøkur ummælið, sum hesar bøkur hava 

fingið í donskum bløðum.  

    Millum hesi ummælið verður tað, sum Adrian 

Johansen  í  Havnar  kirkju  hevði sagt  um hesar  

 

 
Poul Reichardt og aðrir danskir sjónleikarar í Heygsstøð 

bøkur, endurgivið og elvir til mikla umrøðu.  

    Dagblaðið spyr William Heinesen, hvat hann 

heldur um tað, sum Adrian sigur um bøkur og 

skaldskap hansara. 

    William sigur, at hann kennir Adrian væl.  

    Adrian hevði siglt við Normanner, sum Lassi, 

beiggi Adrian, førdi øll 1930-árini. 

    Pápi William, Zakarias Heinesen, var reiðari á 

Normanner. 
    Umborð á Normanner hevði William ofta hitt 

Adrian og honum dámdi væl mannin. 

    ,,Adrian er ein hampamaður, men hann talar, 

áðrenn hann hugsar”, sigur hann við blað-

mannin. 

    

    Líkt er til, at William tekur hesar ákoyr-

ingarnar frá Adriani Johansen við góðvarni og við 

einum smíli, men fleiri eru tey, sum vænta, at 

William Heinesen fer at koma aftur. 

    Tað kemur hann eisini. 

     
    Í 1956 høvdu danir gjørt ein film, sum lýsti 

grønlendska siðvenju og gerandislív. 

    Filmurin æt Quivitok. 
    Hesin filmur fekk sera góða umtalu í 

Danmark - mest  tí,  at filmurin gav dønum størri  

kunnleika til hetta stóra landið, 

sum var ein partur av ríkinum.  

   Skjótt birtist tankin um at gera 

ein slíkan film um Føroyar eisini. 

   Heitt verður á William 

Heinesen um at skrivað eitt leikrit 

til filmin og tað ger hann saman 

við leikstjóranum Erik Balling, 

sum seinni leikstjórnar m.a. Huset 
på Christianshavn, Olsenbanden 

og Matador.   
    Filmurin fær heitið Tro, håb og 

Trolddom. 

    Ein persónur í hesum filmi eitur 

Rubanus Johansen. Eftirnavnið á 

hesum fiktiva persóni er helst ikki 

tilvildarligt.  

    Rubanus Johansen er ,,vækkel-

sesprædikant”.  

 

    Filmurin Tro, håb og Trolddom skal takast 

upp í Føroyum.  

    Tað er ein stórur skari av filmsfólki, sum 

kemur til Havnar í 1959. Nógvir kendir 

sjónleikarar eru við í hesum filmsliðið. Har 

síggjast Poul Reichhardt, sum hevur leiklurin 

sum Rubanus Johansen, Gunnar Lauring, Bodil 

Ibsen, Axel Strøbye og fleiri aðrir. 

    Mjólkarbáturin Tróndur verður tikin úr rutu 

og nýttur til filmskip. Tróndur skal flyta fólk og 

útgerð til tær ymisku upptøkurnar kring um og 

fær eyknavnið Hollywood. 
 

    Ein dagin kemur Tróndur siglandi inn eftir 

Skálafjørðinum og leggur at í Heygsstøð á 

Strondum. 

    Henda dagin skal danska filmsliðið ikki gera 

nakrar upptøkur, men bara taka sær av løttum.  

   Umborð eru eisini føroyingarnar Sigmund 

Petersen, Fraser Eysturoy og  William Heinesen 

sjálvur. 

    Havnarfútin Ábraham Abrahamsen tekur 

móti endanum, setur fast og brátt ganga Poul 

Reichardt, Peter Malberg, Gunnar Lauring, 

Bodil Ibsen og aðrir kendir danskir sjónleikarar 

á bryggjuni í Heygsstøð á Strondum. 

    Børnini og tey ungu fylkjast skjótt rundan um 

tey og onkur vaksin hevur hug at ota seg framat 

eisini. 

 

    Nú síggja fólkini umborð á Trónda ein 

tilkomnan mann ganga á keiini. Hann hevur eina 

bragdliga medferð og gongur skjótt. 

    Føroyingarnir umborð kenna mannin og 

skumpa undir Poul Reichardt. Teir biðja Poul 

fara at práta við hann.  

    Poul stígur á land og fer yvir til mannin.  

    Hann heilsar og sigur, hvør hann er. 

    ,,Eg veit væl, hvør tú ert!” sigur hesin maðurin. 

    Poul Reichardt greiðir manninum frá, at teir 

eru í fer við at taka ein film upp og at hann, 

Poul, hevur leiklutin sum ein kendur 

missionerur. 

    ,,Man fortæller mig, at han skulle være her fra 

bygden”, leggur hann afturat. 

    ,,Ja så, ja så!” sigur strandingurin, bregður sær 

á og gongur kvikliga víðari. 

    Tá Poul fer umborð aftur sær hann, at 

William Heinesen og hinir føroyingarnir sita í 

skellilátri.   

    Maðurin, sum Poul Reichardt hevði tosað við 

á bryggjuni niðri í Heygsstøð á Strondum, er 

eingin annar enn trúboðarin Adrian Johansen. 

 
Keldur:  Arnold Abrahamsen, Richard Johansen, Eigil 
Rasmussen, Petur Jákupsson, Kára Rasmussen, Eyðstein 
Heinesen, Ingálvur Hansen, C. Holm Isaksen: Sjónleikur í 
Føroyum, Varðin, bind 5 
Myndir:  Úr myndasavninum hjá Lassa Borðoy, Sjóvar 
fornminnafelag, Eldrimyndir. fo, Eyðstein Heinesen, Sjúrður 
Kass 

Nógvir smádreingir vildu síggja kendu donsku sjónleikararnar niðri í Heygsstøð. 
Drongurin til høgru á myndini við pannubandinum er Richard Johansen 


